
Marilah kita bersama-sama meningkatkan ketakwaan kepada
Allah Subhanahu wa-Taala dengan memperbanyakkan amal ibadah
dan meninggalkan perbuatan yang mungkar supaya mendapat reda

Allah Subhanahu wa Taala di dunia dan akhirat.
Sidang Jumaat Yang Dirahmati Allah Subhanahu wa-Taala,

Dalam Perlembagaan Persekutuan terdapat empat perkara yang
tidak boleh dicabar oleh mana-mana pihak iaitu kedudukan Raja-raja
Melayu, kedudukan agama Islam sebagai agama persekutuan, bahasa
Melayu sebagai bahasa kebangsaan dan bahasa rasmi serta hak
keistimewaan orang Melayu. Peruntukan ini tidak boleh dipinda
walaupun mendapat sokongan dua pertiga ahli parlimen kerana perlu

mendapat perkenan Majlis Raja-raja.

Marilah kita mempertahankan hak-hak ini kerana negara ini
adalah negara Islam yang diketuai oleh KDYMM Tuanku Sultan yang
menjadi simbol perpaduan yang memayungi rakyat di negeri dan
negara ini. Kita mengharapkan agar mana-mana pihak yang hendak
menukar negara ini kepada negara bukan Islam diambil tindakan tegas
oleh pihak berkuasa kerana ia mengancam asas perpaduan negara ini.
Begitu juga usaha-usaha campur tangan bukan Islam dalam hal-hal
ehwal agama Islam seperti mempertikai pembelajaran Hadis 40 tidak
sepatutnya berlaku. Firman Allah Subhanahu wa Taala dalam surah

Ali-Imran ayat 118:

Yang bermaksud: “Wahai orang yang beriman! Janganlah kamu
mengambil orang yang bukan dari kalangan kamu menjadi "orang
dalam" (yang dipercayai). Mereka tidak akan berhenti-henti berusaha
mendatangkan bencana kepada kamu. Mereka sukakan apa yang
menyusahkan kamu. Telahpun nyata (tanda) kebencian mereka pada
pertuturan mulutnya, dan apa yang disembunyikan oleh hati mereka
lebih besar lagi. Sesungguhnya telah Kami jelaskan kepada kamu

keterangan-keterangan itu jika kamu (mahu) memahaminya.”

Begitu dan kita jangan lupa untuk membangunkan ekonomi
negeri kita, antaranya dengan membayar zakat dan berwakaf kepada
Pusat Kutipan Zakat dan Wakaf negeri Pahang. Mudah-mudahan kita
mendapat keberkatan dan dimurahkan rezeki oleh Allah Subhanahu

wa Taala

Ya Allah kurniakanlah kepada Kebawah Duli Yang Maha Mulia
Tuanku Sultan kami kata-kata yang penuh hikmah dan bijaksana,

amalan yang dilimpahi cahaya petunjuk serta tetapkanlah baginda

pada jalan yang lurus.

